
Útdráttur 

Í þessari lokaritgerð til B.A. prófs í uppeldis- og menntunarfræði verður fjallað um 

nokkrar af þeim aðferðum sem hægt er að nota með einhverfum börnum til þess að efla 

tjáskiptafærni og auka orðaforða þeirra. Einnig verður skoðað hvaða áhrif þær aðferðir 

hafa á málþroska barna með einhverfu. Farið verður í málþroska barna og hvernig hann 

þroskast á eðlilegan hátt, ásamt því að útskýra einhverfu og helstu einkenni sem henni 

fylgja. Við vinnu að ritgerðinni var aflað fræðilegra heimilda. Skoðaðar voru rannsóknir 

á mismunandi aðferðum sem notaðar hafa verið með einhverfum börnum til þess að efla 

tjáskiptafærni þeirra. Helstu niðurstöður ritgerðarinnar voru að flestar þessara aðferða 

sem skoðaðar voru hafa góð áhrif á málþroska einhverfra barna og tjáskiptafærni þeirra. 

Það skiptir miklu máli hvernig samskiptum foreldra og einhverfra barna þeirra er háttað, 

hvaða óhefðbundna tjáskiptaleið er valin til þess að hún beri sem mestan árangur og að 

sérhönnuð tölvuforrit til þess að efla tjáskiptafærni geta haft góð áhrif, ef ásókn í þau er 

ekki of mikil. Niðurstöður gefa til kynna að sumar aðferðirnar sem notaðar eru með 

einhverfum börnum, bera mun meiri árangur en aðrar.    

Formáli 

Kveikjan að lokaverkefni mínu til B.A. prófs í uppeldis- og menntunarfræði er bæði 

vegna reynslu í starfi og námi. Ég hef unnið í rúm fjögur ár með einhverfa stelpu og 

alltaf kemur hún mér jafn mikið á óvart. Bæði vegna þess að hún er stöðugt að læra nýja 

hluti og málþroski hennar eflist með hverjum deginum. Þegar ég hóf grunnnám í 

uppeldis- og menntunarfræði var mér veitt sú undanþága að taka áfanga sem heitir 

Tjáskipti í starfi með fötluðum (ÞRS406G) og er hann á þroskaþjálfabraut á 

menntavísindasviði. Áfanginn heillaði mig mikið því þar lærði ég margt nýtt um 

óhefðbundnar tjáskiptaleiðir. Ég hafði kynnst óhefðbundnum tjáskiptaleiðum áður í 

starfi mínu, en í þessum áfanga fékk ég betri innsýn í notkun þeirra. Áfanginn vakti hjá 

mér mikla löngun til þess að fræðast meira. Ég vil þakka foreldrum mínum sérstaklega 

fyrir þann ómetanlega stuðning sem þau hafa veitt mér í gegnum námið síðustu ár. 

Einnig vil ég þakka Jóhönnu Einarsdóttur fyrir að leiðbeina mér í gegnum þetta 

lokaverkefni.  

 



 

 

5 

Efnisyfirlit 

1. Inngangur ...................................................................................................................... 6 

2. Málþroski: heilastöðvar, líffæri og umhverfið ............................................................. 8 

2.1. Málörvun ungra barna ............................................................................................... 9 

2.2. Máltaka fyrstu árin................................................................................................... 10 

3. Einhverfa .................................................................................................................... 12 

3.1. Dæmigerð einhverfa ................................................................................................ 13 

3.2. Einhverf börn þurfa aðstoð við tungumálið ............................................................. 13 

3.3.  Sameiginleg athygli ................................................................................................ 14 

4. Samskipti foreldra og einhverfra barna þeirra ............................................................ 15 

4.1. Þátttaka foreldra í örvun tungumáls ........................................................................ 15 

5. Markvissar aðferðir..................................................................................................... 18 

5.1. Óhefðbundnar tjáskiptaleiðir ................................................................................... 18 

5.1.1. Atferlismeðferð ................................................................................................. 19 

5.1.2. PECS ................................................................................................................. 20 

5.1.2.1. Stigin 6 í PECS þjálfuninni ....................................................................... 21 

5.1.3. TEACCH .......................................................................................................... 22 

5.1.4. Tákn með tali .................................................................................................... 24 

6. Sértækar aðferðir ........................................................................................................ 27 

6.1. Tölvur og kennsla .................................................................................................... 27 

6.1.1. Kerfisbundið mat rannsókna á tölvuforritum ................................................... 28 

6.1.2. Tölvuforritið Baldi ............................................................................................ 30 

Samantekt aðferða .......................................................................................................... 32 

Lokaorð ........................................................................................................................... 34 

Heimildaskrá ................................................................................................................... 35 

 



 

 

6 

1. Inngangur 

Einhverfa hefur mikið verið til umfjöllunnar nú á dögum, líkt og hugtakið sé einhvers 

konar tískufyrirbrigði. Ástæðan fyrir mikilli umfjöllun getur verið sú að þessi röskun 

vekur áhuga fólks til frekari fræðslu um einhverfu.  

Málþroski barna hefur lengi verið mitt áhugasvið og því var þetta málefni efst á 

lista hjá mér, málþroski, einhverfa og tjáskiptafærni einhverfra. Út frá áhugasviði mínu 

varð lokaniðurstaða rannsóknarspurningar minnar: „hvaða aðferðir eru notaðar til þess 

að efla tjáskiptafærni einhverfra barna og hver eru áhrif þeirra á málþroska og 

orðaforða?“ Þar af leiðandi fór heimildavinnan í gang, fyrst og fremst í gegnum 

veraldarvefinn og voru þar skoðaðar fræðigreinar og rannsóknir um þetta málefni. 

Einnig var heimilda leitað í bókum og tímaritum. Leitað var eftir bæði erlendum og 

íslenskum heimildum.  

Ritgerðinni verður skipt niður á þann veg að í byrjun verður fjallað á fræðilegan 

hátt um málþroska og hvað tengist honum, heilastöðvar, líffærin sem teljast til 

talfæranna og umhverfið. Sá kafli inniheldur undirkafla um málörvun og máltölu ungra 

barna. Kafli um einhverfu verður þar á eftir þar sem fjallað verður um dæmigerða 

einhverfu og einkenni, ásamt kafla um málþroska einhverfra. Næst verður kafli um 

rannsóknir þar sem fjallað verður um notkun ýmissa aðferða í samskiptum milli foreldra 

og einhverfra barna þeirra. Þar á eftir verður kafli um markvissar aðferðir, þar sem 

fjallað verður um nokkrar af þeim óhefðbundnu tjáskiptaleiðum sem í boði eru fyrir 

einhverfa, svo sem Atferlisþjálfun, PECS, TEACCH og Tákn með tali (TMT). Því næst 

er komið að kafla um sértækar aðferðir þar sem fjallað verður um tölvuforrit sem 

sérhönnuð eru til þess að efla tjáskiptafærni einhverfra barna. Í lokin verður gerð 

samantekt yfir þær aðferðir sem fjallað var um og gerð góð skil á niðurstöðum þeirra og 

síðast verða lokaorð um mína sýn á þeim niðurstöðum sem í ljós komu.  

Helstu niðurstöður sem fengnar voru með því að rýna í fyrri rannsóknir á þeim 

aðferðum sem hér verður fjallað um eru að þær hafa góð áhrif á málþroska og 

tjáskiptafærni einhverfa barna. Þær efla málþroskann og börnin lærðu flest öll töluvert 

mikið af nýjum orðum og merkingum þeirra. Einnig voru nokkur dæmi um að börnin 

gátu nýtt sér nýja þekkingu og ný orð í eðlilegum aðstæðum, í samskiptum við 

utanaðkomandi aðila. Munnleg samskipti foreldra og barna þeirra eru mjög mikilvæg. Í 

ljós kom að það hefur mikil áhrif á framtíðarhorfur tjáskiptafærni einhverfra barna 

hvernig munnleg samskipti milli foreldra og einhverfra barna þeirra fara fram. 

Þegar samanburður nokkurra rannsókna á tölvuforritum var skoðaður, komu 

ákveðin vandamál í ljós. Mikil ásókn í tölvuforrit sem hönnuð eru til þess að efla 

tjáskiptafærni og auka orðaforða einhverfra barna geta viðhaldið helstu einkennum 

einhverfu, frekar en að draga úr þeim. Þá má nefna einkenni eins og félagslega 

einangrun. Einnig getur mikil ásókn í tölvuforrit dregið úr tækifærum til þjálfunar í 

mannlegum samskiptum.  

Markmið mitt með þessari lokaritgerð er að fá foreldra og aðstandendur einhverfra 

barna til þess að hugsa um hvað þetta málefni er í raun mikilvægt. Bæði fyrir líðan 

einhverfra barna og til að álagið á heimilinu eða í skólanum geti minnkað ef einhverf 

börn geta tjáð sig um hvað þeim langar eða vantar. Einnig þurfa foreldrar að gefa sér 

tíma í að skoða og prufa hvaða leiðir henta börnum þeirra best, velja þarf leið við hæfi, 

hvað varðar aldur, áhugasvið og á hvaða stigi einkenni birtast.  

Mikilvægi þessarar ritgerðar er að leggja áherslu á nauðsyn þess að stöðugt sé verið 

að efla tjáskiptafærni einhverfra barna. Ekki bara fyrstu árin heldur alltaf, eða eins lengi 

og foreldrar og aðstandendur telja nauðsynlegt. Einhverf börn eiga sín áhugamál, hafa 

sínar langanir og skoðanir en sum þeirra vantar færnina og orðaforðann til þess að tjá 

sig. Að efla tjáskiptafærnina og bæta við orðaforðann er því afar mikilvægt fyrir 

andlega heilsu þeirra barna með einhverfu sem og fyrir tjáskiptafærni þeirra í 

framtíðinni. Að geta átt samskipti við aðra er eitthvað sem er nauðsynlegt fyrir alla, 

hvort sem það eru samskipti við vini, foreldra, fullorðið fólk eða jafningja. Einhverfir 

einstaklingar sem hafa náð að þróa með sér talað mál, hafa yfirleitt mjög takmarkaðan 

orðaforða. Ef hann er stöðugt efldur ná þau jafnvel þeim orðaforða sem þau þurfa til 

þess að geta átt nokkuð góð samskipti við fólk.  

2. Málþroski: heilastöðvar, líffæri og umhverfið 

Þau lykilatriði sem eru talin skipta mestu máli í tengslum við að læra tungumál eru 

bygging heilans, að heilastöðvar sem tengjast tungumálinu séu þroskaðar og þátttaka í 

umhverfi þar sem tungumál er notað (Lightfoot, Cole og Cole, 2009). Rannsóknir á 

sjúklingum með málstol hafa sýnt að ákveðin svæði í heilanum séu afar mikilvæg fyrir 

meðtöku tungumáls. Þetta eru Wernicke og Broca svæðin og eru staðsett í vinstra 

heilahveli. Wernicke svæðið vinnur úr hljóðum og skilning. Skemmdir á þessu svæði 

valda því að viðkomandi skilur ekki tungumálið. Broca svæðið stjórnar hreyfingum 

talkerfa og myndun hljóða. Skemmdir á þessu svæði valda mikilli truflun á tali eða 

varanlegu málleysi (Lightfoot, Cole og Cole, 2009). Nýjustu rannsóknir hafa þó gefið til 

kynna að ef skemmdir á þessum svæðum eiga sér stað nógu snemma, geta ungabörn 

samt sem áður þróað með sér næstum eðlilega tungumálagetu, þar sem hægra 

heilahvelið tekur við og verður miðstöð tungumálaþróunar (Lightfoot, Cole og Cole, 

2009).  

Ýmis líffæri þurfa einnig að vera til staðar og þroskast eðlilega. Það eru líffæri 

sem teljast til talfæranna og eru það varir, tunga, gómur, gómfylla, nefhol, kok, tennur, 

tannberg, efri og neðri kjálki, barkakýli, raddbönd, lungu, þind, maga- og 

brjóstholsvöðvar (Ásta Sigurbjörnsdóttir, 2000). Þó svo að heilastöðvar og líffæri séu til 

staðar og ættu að starfa eðlilega hefur umhverfið einnig mikil áhrif á þróun tungumáls. 

Þátttaka í félagslegu umhverfi er frumskilyrði til þess að manneskja geti tileinkað sér 

tungumál (Lightfoot, Cole og Cole, 2009).  

Ef boðskipti eiga að virka á eðlilegan hátt, þarf ákveðið ferli að eiga sér stað. 

Fyrst mótum við hugsanir okkar í orð og setningar og heilinn sendir boð til talfæranna. 

Boðin gera það að verkum að talfærin hreyfast á ákveðinn hátt sem myndar sveiflur og 

út koma mismunandi hljóð. Síðast raðast hljóðin saman í orð sem mynda setningar og 

útkoman verður samfellt mál (Ásta Sigurbjörnsdóttir, 2000).  

Málþroski gerist sjálkrafa ef heilastöðvar, líffæri og umhverfi gefa færi á því. Málþroski 

tengist náið öðrum þroskaþáttum, svo sem hreyfi- og vitsmunaþroska. Þegar börn fara í 

hlutverka- eða þykjustuleiki, sem þjálfar hreyfi- og vitsmunaþroska þeirra, þjálfar 

leikurinn um leið málþroska barnanna. Leikir eru taldir hafa mikil áhrif á 

boðskiptafærni og málþroska barna. Börn í leik fá ótal mörg tækifæri til málnotkunar, 

að mynda ný orð og hugtök. Á þennan hátt læra þau einnig að tjá sig í samskiptum við 

önnur börn (Ásta Sigurbjörnsdóttir, 2000). Þegar börn heyra og meðtaka munnlegt 

tungumál, læra þau smám saman að tungumál felur í sér hljóð- og táknkerfi. Þegar börn 

ná þessari þekkingu hefur það náð tökum á hljóðfræði og merkingarfræði (Otto, 2010; 

Bee og Boyd, 2010). 

2.1. Málörvun ungra barna 

Nýburar fæðast með þekkingu á ýmsum hljóðum og hvernig á að mynda hljóðin til þess 

að tjá líðan sína, hvort sem þeim líður vel, illa eða eru svöng (Ásta Sigurbjörnsdóttir, 

2000). Fyrstu mánuðir og ár barna eru afar mikilvæg hvað varðar máltöku. Þau heyra ný 

orð og hljóð og læra smám saman að greina á milli þeirra. Það er því nauðsynlegt að 

börn heyri móðurmál sitt oft á tíðum, þó ekki sé endilega talað beint við þau. Þegar 

foreldrar hins vegar tala beint við börn sín, eflir það málskilning þeirra og þau læra ný 

orð jafnóðum (Heyrnar- og talmeinastöð Íslands, e.d.-a). 

Fyrstu samskipti foreldra og nýfæddra barna þeirra eru mjög mikilvæg. 

Augnsamband, blíðlegt tal og snerting er það fyrsta sem barnið skynjar eftir fæðingu 

(Ásta Sigurbjörnsdóttir, 2000). Það þarf að gefa sér góðan tíma í að tala við börnin. 

Öflug málörvun er alltaf af hinu góða, hvort sem talað er við börnin í leik eða í 

daglegum athöfnum (Heyrnar- og talmeinastöð Íslands, e.d.-b). Það er ýmsir kostir við 

almenna málörvun. Til dæmis að nefna orðin í mismunandi samhengi með því að tala 

um bolta á marga vegu, þannig víkkar orðaforði barnanna. Einnig er gott að tala um 

athafnir okkar, tala um það sem við gerum á hverjum degi, bæði í nútíð, þátíð og 

framtíð. Kynnum ný orð, lesum fyrir börnin, hvetjum börnin til þess að segja frá 

deginum, eða jafnvel að segja sögu. Til þess að gera þetta enn skemmtilegra er hægt að 

syngja, segja brandara, horfa á teiknimyndir og spila tölvuleiki. Allt þetta er mjög 

örvandi fyrir máltöku barna okkar (Heyrnar- og talmeinastöð Íslands, e.d.-b).  

Börn sem glíma við þroskahömlun sýna seinkun á málþroska þegar miðað er við 

jafnaldra. Það fer eftir tegund fötlunar einstaklings hvernig seinkun á málþroska birtist. 

Frávikin ná oftast bæði til máltjáningar og málskilings. Það er mikilvægt fyrir börn með 

þroskahömlun sem og önnur börn að efla tjáskiptahæfni þeirra. Það þarf að gefa sér tíma 

í að kenna þeim að horfa, hlusta og bíða í samskiptum með fullorðnum. Þau þurfa 

einnig að ná að læra að skiptast á þegar þau eru í leik með öðrum börnum eða 

fullorðnum. Ýmsir leikir og spil koma að góðum notum í málörvunarskyni eins og til 

dæmis til þess að efla orðaforða, setningamyndun, skilning á hugtökum og til að segja 

sögur (Ásta Sigurbjörnsdóttir, 2000). 

2.2. Máltaka fyrstu árin 

Grátur er fyrsta hljóðið sem nýburar gefa frá sér og er það mikill léttir fyrir foreldra að 

fá að heyra í barni sínu um leið og það kemur í heiminn. Frá fæðingu til eins mánaða 

aldurs, er grátur og hjal einu hljóðin sem ungabörn gefa frá sér. Þetta eru fyrstu 

málhljóð ungabarna sem myndast aftarlega í munni og eru þetta sérhljóð, háls- og 

kokhljóð (oft nefnd „opin hljóð“) (Ásta Sigurbjörnsdóttir, 2000). Frá eins mánaða upp í 

tveggja mánaða aldur bætast við hljóð eins og hlátur og merkingameira hjal. Hljóðin 

hafa því færst yfir í fremri hluta talfæranna og varahljóðamyndun hefur byrjað (Ásta 

Sigurbjörnsdóttir, 2000). Hlátur og merkingameira hjal er oft merki um vellíðan. 

Samhljóðar byrja ekki að myndast fyrr en á sex til sjö mánaða aldri og þá er barnið 

komið með stjórn á þeim vöðvum sem mynda samhljóða og sérhljóða. Eftir sex mánaða 

aldurinn aukast þessi hljóð og barnið getur einnig farið að mynda sérhljóða. Sameining 

sér- og samhljóða kallast babbl. Tyggingahreyfingar hafa einnig myndast á þessum aldri 

(Bee og Boyd, 2010; Ásta Sigurbjörnsdóttir, 2000). Á þessum tímapunkti í lífi barns og 

foreldra eru samskipti mikilvæg. Foreldrum finnst þetta babbl svo yndislegt og þau eiga 

auðveldara með samskipti við barn sitt þar sem hljóð barnsins hafa svipaðan takt og 

tungumál fullorðinna. Þessi samskipti geta hjálpað barninu að tileinka sér tungumálið 

(Bee og Boyd, 2010). 

Í hverju tungumáli og hverri menningu eru sum hljóð mikilvægari en önnur. 

Smám saman byrja ung börn að greina á milli hljóða og mynda hljóð sem finnast í 

þeirra móðurmáli. Ung börn sem meðtekið hafa hljóðfræðina, læra einnig hrynræna 

þætti. Þá læra þau að taka eftir ákveðnum mun á orðum, hvernig þau eru borin fram til 

þess að hafa ákveðna meiningu. Setningarfræðin kemur fljótlega inn þegar þekkingin á 

hljóðfræði og hrynrænum þáttum er orðin nægjanlega góð (Otto, 2010). Börn á 

aldrinum níu til tíu mánaða sýna fyrstu einkenni um skilning á einstökum orðum. Larry 

Fenson og félagar (1994) gerðu rannsókn þar sem þeir spurðu hundruði kvenna um 

skilning barna þeirra á ýmsum orðum. Mæður tíu mánaða gamalla barna töldu að börn 

sín skildu að meðaltali 30 orð, en mæður þrettán mánaða gamalla barna töldu þau skilja 

að meðaltali 100 orð. Þar sem níu til þrettán mánaða gömul börn eru ekki farin að tjá 

svo mörg orð, sýnir þessi rannsókn að móttaka tungumáls kemur á undan tjáningu 

tungumáls. Skilningur barna á tungumáli er miklu meiri en tjáningin sjálf segir til um.  

Fyrstu orðin byrja oftast að myndast um tólf eða þrettán mánaða aldur og um 

tveggja ára aldur hafa börn lært að meðaltali 320 orð. Aðeins hálfu ári seinna, eða um 

tveggja og hálfs árs er meðaltal talaðra orða um 600 talsins (Bee og Boyd, 2010). Þau 

læra fyrst að mynda nafnorð, þá sagnorð og um tveggja ára aldur læra þau að tengja 

saman tvö eða fleiri orð. Forsetningar og lýsingarorð bætast við eftir því sem barnið 

eldist, setningar fara að lengjast og verða sí flóknari. Í kringum fjögurra ára aldurinn er 

talað um að börnin séu fullfær um að tala á skýran hátt. Þetta mótast þó allt saman alveg 

fram á grunnskólaaldur (Ásta Sigurbjörnsdóttir, 2000). 

Það er í raun ekki sjálfgefið að börn tileinki sér tungumál á auðveldan hátt. Um 

tíu prósent barna í grunnskóla sýna dæmi um röskun á boðskiptum. Erfiðleikar geta 

komið fram í meðtöku tungumáls og tjáningu þess. Einstaklingur greindur með 

einhverfu getur átt í miklum erfiðleikum með að læra tungumál og síðar meir tjá 

tungumálið (Otto, 2010). Mál einhverfra er oft sérkennilegt og eiga þeir til með að nota 

sagnorð og lýsingarorð á óviðeigandi hátt. Þau hafa einnig litla getu til að bera kennsl á 

áþreifanleg nafnorð eða lýsingaorð (Bosseler og Massaro, 2003).  

3. Einhverfa 

Einhverfa er talin vera röskun á taugaþroska, sem þýðir að eitthvað hafi farið úrskeiðis í 

þroskun heilans. Ekki er enn vitað á hvaða tímapunkti þetta á sér stað í þroskun heilans, 

hvort sem það er í móðurkviði, við fæðingu eða eftir fæðingu. Þó er talið að þetta gerist 

á fósturstigi en haldi síðan áfram eftir fæðingu (Greiningar- og ráðgjafarstöð ríkisins, 

e.d.-a; Evald Sæmundsen, 2008). Einkenni einhverfu koma oftast fram fyrir 36 mánaða 

aldur, en greiningin sjálf er oft eftir þennan tíma (Evald Sæmundsen, 2008). Sá sem 

kom fyrstur með hugtakið einhverfa var Leo Kanner, en hann hélt að líffræðilegir þættir 

ásamt lélegum uppeldisaðferðum móður hefðu áhrif á að barn þróaði með sér þessa 

röskun. Nýjar rannsóknir í gegnum árin hafa sýnt að uppeldisaðferðir móður tengjast 

röskuninni ekki á neinn hátt og sýna fjölskyldu og tvíburarannsóknir að erfðir eiga 

stóran þátt í upptökum röskunarinnar (Nolen-Hoeksema, 2011). Þær rannsóknir sýna að 

einhverfa erfist á flókinn hátt (fjölgena erfðir) og eru þær taldar skýra 85-90 prósent 

tilvika (Evald Sæmundsen, 2008).  

Það er mikill munur á milli kynja hjá þeim sem greindir eru með einhverfu. 

Nýjustu rannsóknir sýna að 1 á móti 150 greinast með einhverfu, fleiri strákar en 

stelpur. Strákar eru fjórum sinnum líklegri en stelpur til að greinast með einhverfu. 

Tíðnin er þó stöðugt að breytast (Greiningar- og ráðgjafarstöð ríkisins, e.d.-b; Otto, 

2010). Nýjar íslenskar rannsóknir benda til þess að um 0,6 prósent eða um 27 börn af 

4500 barna árgangi séu einhverf (Evald Sæmundsen, 2008). Greining einhverfu fer 

yfirleitt fram á milli átján mánaða aldurs upp í fjögurra ára. Þar sem snemmtæk íhlutun 

er mikilvæg fyrir börn með einhverfu, mælir The American Academy of Pediatrics 

(APP) með því að öll börn fari í gegnum ákveðin greiningarpróf fyrir einhverfu að 

minnsta kosti tvisvar áður en þau ná tveggja ára aldri. APP mæla einnig með því að ef 

grunur liggur á einhverfu hjá barni, skuli taka til þeirra ráða að veita barninu strax þá 

hjálp sem það þarfnast frekar en að bíða eftir ákveðinni greiningu (Autism Speaks, 

2012). 

Einhverfa skiptist í nokkra flokka; dæmigerð einhverfa, ódæmigerð einhverfa, 

Aspergers-heilkenni, Rhettsheilkenni og Hellersheilkenni. Það eru tveir þættir sem þurfa 

að vera til staðar til að geta tileinkað sér tungumálið, það er að hafa hvöt til þess að eiga 

samskipti við aðra og getuna til þess að hugsa á merkingabæran hátt. Þar sem mörg börn 

með dæmigerða einhverfu ná ekki að uppfylla þessa þætti og eiga erfitt með að tileinka 

sér tungumálið (Yoder og  Stone, 2006), verður aðeins fjallað um þann flokk þar sem 

hann tengist helst málefni þessarar ritgerðar. Ekki verður fjallað um aðra flokka.  

3.1. Dæmigerð einhverfa 

Börn með dæmigerða einhverfu sýna áberandi einkenni um vöntun á félagslegum 

samskiptum, boðskiptum, og sýna sérkennilega hegðun, tengd áhugamálum og 

athafnasemi (Nolen-Hoeksema, 2011). Þessi einkenni hafa þó mismunandi 

birtingarform hjá hverjum og einum einstakling með einhverfu og fer það eftir tíðni og 

alvarleika einkenna. Eftir því sem einstaklingur eldist geta þessi einkenni breyst 

(Greiningar- og ráðgjafarstöð ríkisins, e.d.-a). Einkenni félagslegra samskipta hjá 

einhverfum lýsa sér þannig að það er mikil vöntun á samskiptum við foreldra og aðra 

fjölskyldumeðlimi. Þau eru lítið fyrir snertingu og eiga erfitt með að mynda 

augnsamband. Einkenni boðskipta hjá einhverfum er seinkun á málþroska. Talið er að 

um rúmur helmingur einhverfra barna nái ekki tökum á tungumálinu þannig að þau geti 

notað það í samskiptum (Ramdoss o.fl., 2009). Þeir sem ná einhverjum málþroska, nota 

tungumálið yfirleitt ekki eins og börn sem ekki eru greind með einhverfu. Sem dæmi 

herma þau eftir orðum annarra og kallast það echolalia á ensku. Einkenni daglegrar 

hegðunar og áhugamála hjá einhverfum börnum lýsa sér þannig að þau einbeita sér 

aðeins að einum hlut í stað þess að taka þátt í leik. Þau sýna óeðlilega, endurtekna 

hegðun gagnvart hlutum. Rútína er afar mikilvæg í daglegu lífi einhverfra einstakling. 

Ef breytingar eiga sér stað á rútínu þeirra, geta þau orðið afar óróleg sem kemur oft fram 

í ofbeldisfullri hegðun eða reiðiskasti. Mörg þeirra barna með einhverfu sýna einkenni 

um greindarskerðingu. Um 50-70 prósent einhverfa barna sýna dæmi um alvarlega 

greindarskerðingu. Sum börn skora þó óvenjulega hátt á ýmsum sviðum og telst því 

greindarvísitala þeirra yfir meðaltali á því sviði. Það er þá yfirleitt ekki á því sviði sem 

tengist tungumáli eða samskiptum við aðra (Nolen-Hoeksema, 2011).  

3.2. Einhverf börn þurfa aðstoð við tungumálið 

Þau einkenni sem augljóslega eru sterk dæmi um einhverfu eru; ekkert babbl, engar 

bendingar eða látbrigði fyrir tólf mánaða aldur, engin orð fyrir sextán mánaða aldur, 

engar tveggja orða setningar að eigin frumkvæði fyrir tveggja ára aldur og skortur á 

tungumáli og félagslegum samskiptum á hvað aldri sem er. Ef barn sýnir fleiri en eitt af 

þessum helstu einkennum einhverfu, er ástæða til þess að fara með barnið í greiningu 

(Otto, 2010). Á meðal einhverfra barna, eru um 25-61 prósent þeirra sem sýna algjöra 

vöntun á munnlegum samskiptum (Ramdoss o.fl., 2011). Eins og segir í bók Otto 

(2010) mælir APP með því að barn fái strax þá hjálp sem það þarfnast ef grunur liggur á 

einhverfu, frekar en að bíða eftir greinunginni sjálfri.  

Einhverf börn þurfa mikla örvun til þess að ná að þróa með sér tungumál. Til eru 

ýmsar aðferðir til þess að efla orðaforða og samskiptafærni einhverfra barna og verða 

nokkrar aðferðir kynntar í næstu köflum.  

3.3.  Sameiginleg athygli 

Þegar kemur að samskiptum foreldra eða annarra við einhverf börn, skiptir sameiginleg 

athygli (joint attention) mjög miklu máli. Joint Attention Mediated Learning (JAML) 

aðferðin, sem á íslensku mætti kalla sameiginlega athygli, er aðferð hönnuð fyrir 

foreldra og einhverf börn þeirra til að nota heima við. Leiðbeiningarbæklingur fyrir 

notkun JAML er þó enn óútgefin. JAML innheldur fjögur stig, 1) að læra að einblína á 

andlit, 2) að læra að snúa að áreiti, 3) að bregðast við sameiginlegri athygli og 4) að eiga 

frumkvæði að sameiginlegri athygli. Hvert stig innheldur tvo þætti, sá fyrsti inniheldur 

frumkvæði foreldris og sá seinni frumkvæði barns. Markmiðið með JAML er að auka 

löngun barnsins til þess að læra og eiga samskipti, fremur en að kenna ákveðna færni. 

Foreldrarnir eru helstu þátttakendurnir, þeir eiga að skapa aðstæður svo félagsleg 

samskipti geti átt sér stað, en til þess þarf þjálfun og aðstoð sérfræðinga (Miranda og 

Iacono, 2009).  

Í næsta kafla verður farið í tvær rannsóknir sem snúa að aðferðum foreldra í 

samskiptum við börn sín. Rannsókn McDuffie og Yoder (2010) byggir á þessari 

sameiginlegu athygli (joint attention/focus of attention).  

4. Samskipti foreldra og einhverfra barna þeirra 

Eins og komið hefur fram skiptir málörvun ungra barna miklu máli. Það sem skiptir 

einnig miklu máli er hvernig samskiptum foreldra og barna þeirra er háttað, hvað varðar 

máltöku og málþroska barnanna. Þetta á við um öll börn, hvort sem þau eiga við 

málörðugleika að stríða eða ekki. Foreldrar sem taka eftir einhverjum einkennum 

einhverfu í barni sínu, eins og til dæmis seinkuðum málþroska, ættu að grípa sem fyrst 

inn í. Samskiptin þeirra á milli skipta heilmiklu máli á þeim tímapunkti sem einkenni 

uppgötvast og framvegis. Börn með einhverfu sem ná að tileinka sér merkingabært og 

talað mál og nota það mikið, sýna betri útkomu síðar meir á töluðu máli heldur en börn 

sem ná ekki að þróa með sér þess háttar tungumál (McDuffie og Yoder, 2010).  

4.1. Þátttaka foreldra í örvun tungumáls 

McDuffie og Yoder (2010) skoðuðu áhrif foreldra á talað mál barna þeirra. Þeir 

athuguðu hvort að mismunandi aðferðir foreldra við málörvun hefðu áhrif á talað mál 

barna þeirra sex mánuðum síðar. Í rannsókninni voru 32 börn á leikskólaaldri (18 til 60 

mánaða), öll greind með einhverfu og orðaforði þeirra mjög takmarkaður. Engin merki 

máttu vera um alvarlega skerðingu á skynjun eða hreyfigetu og enska mátti einungis 

vera töluð á heimili þeirra. Samskipti foreldranna og barna þeirra voru tekin upp á 

myndband og munnleg tjáning foreldranna var greind og flokkuð niður í fimm 

mismunandi aðferðir. Samskiptin fóru fram í leik við sem eðlilegastar aðstæður.  

Þátttakendum var skipt í tvo tilviljunarkennda hópa, þar sem einn hópur innihélt 

sextán þátttakendur sem fengu PECS (Picture Exchange Communication System) 

inngrip en hinn sextán manna hópurinn fékk RPMT (Responsive Education and 

Prelinguistic Milieu Teaching) inngrip. Bæði inngripin voru útfærð af sérfræðingi. 

Tilraun fór fram þrisvar í viku, tuttugu mínútur í senn, í sex mánuði, ásamt eftirfylgd 

með barninu í sex mánuði. 

Rannsóknin skiptist í tvennt. Annars vegar var fylgst með tjáningu foreldra og 

hvernig þeir miðluðu henni inn í leik barnsins og þangað sem barnið beindi athygli sinni 

(focus of attention). Foreldrar veittu tvenns konar svör/viðbrögð, 1) þeir töluðu um þá 

athöfn sem barnið beindi athygli sinni að (focus of attention) án þess að stjórna því, 

kallað follow-in comment, 2) og þeir töluðu um þá athöfn sem barnið beindi athygli 

sinni að (focus of attention) og reyndu að hafa áhrif á leik barnsins, til dæmis með því 

að mæla með að barnið breytti til í leiknum á einhvern hátt, (skipti um leikfang), kallað 

follow-in directing. Hins vegar voru viðbrögð foreldra við því sem barnið sagði skoðuð. 

Foreldrar veittu þrenns konar svör/viðbrögð, 1) þeir settu orð á athafnir barnanna 

(linguistic mapping eða vörpun), 2) þeir endurtóku það sem barnið sagði og leiðréttu 

(repeating eða endurtekning) og 3) endurtóku leiðrétt með því að bæta við orðum 

(expansion eða viðbót).  

Megin niðurstöður rannsóknar McDuffie og Yoder (2010) eru þær að það skiptir 

miklu máli hvernig foreldrar örva börn sín til máls. Þær gáfu einnig til kynna að flest 

börnin sýndu inngripunum augljóslega mikinn áhuga og voru þau árangursrík. Þar af 

leiðandi höfðu foreldrar áhugasömu barnanna að meðaltali fleiri tækifæri til málörvunar 

og nota þessar fimm aðferðir sem verið var að skoða, heldur en foreldrar barnanna sem 

sýndu inngripunum ekki eins mikinn áhuga.  

Áhrif þessara fimm aðferða á aukningu talaðs máls einhverfra barna síðar meir 

ráðast sérstaklega af þeim tækifærum sem foreldrar fá til þess að nota þessar 

aðferðir/svaranir. Þau börn sem sýna fram á meiri áhuga gagnvart inngripum (til dæmis 

leikföngum), ættu að sýna fram á betri tungumálanotkun því þau veita foreldrum sínum 

fleiri tækifæri til þess að grípa inn í með svörun eða follow-in commenting/directing. 

Þar af leiðandi fá börnin einnig fleiri tækifæri til munnlegrar tjáningar.  

Kashinath, Woods og Goldstein (2006) skoðuðu hvaða áhrif ákveðnar 

kennsluaðferðir hefðu á notkunar- og alhæfingargildi aðferðanna í daglegri rútínu, en 

með tilliti til notkunartækni foreldranna. Einnig skoðuðu þeir hvaða áhrif það hefði á 

einhverf börn þegar foreldrarnir nota kennsluaðferðirnar heima við í daglegri rútínu. 

Þátttakendur voru fimm börn með einhverfu og mæður þeirra. Börnin voru öll á 

leikskólaaldri, á aldrinum 33 til 65 mánaða. Mæðurnar voru á aldrinum 26 til 45 ára, 

þrjár þeirra einstæðar og tvær giftar. Mæðurnar lærðu að færa tvær kennsluaðferðir inn í 

daglega rútínu á heimilinu til þess að hafa áhrif á munnleg samskipti barna sinna. 

Dagleg rútína og samskipti mæðranna og barna þeirra voru tekin upp á myndband fyrir 

frekari kóðun og greiningu.  

Þátttakendur þurftu að mæta ákveðnum kröfum rannsakenda, það er að börnin 

þurftu að vera með einhverfugreiningu, aldur barnanna þurfti að vera frá tveggja til sex 

ára og þurftu þau að sýna einkenni um seinkun á talmáli. Einnig máttu mæður, sem 

sýndu því áhuga að nota kennsluaðferðir heima við, ekki taka þátt í öðrum meðferðum 

sem innhéldu heimatilbúnar kennsluaðferðir og þurftu þær að samþykkja að taka þátt í 

öllum atriðum rannsóknarinnar. Sérfræðingur og aðstoðarmaður hittu hverja fjölskyldu í 

60 til 90 mínútur í senn, tvisvar sinnum í viku. Það fór eftir fjölskylduaðstæðum hvaða 

daglegu athafnir voru teknar fyrir í þjálfun kennsluaðferðanna.  

Þó að helsta markmið rannsóknarinnar hafi verið að skoða hvaða áhrif 

kennsluaðferðirnar hefðu á notkunar- og alhæfingargildi aðferðanna í daglegri rútínu, 

komu einnig fram áhrif notkunar þessara kennsluaðferða á samskiptafærni barnanna. 

Mikil aukning í samskiptum átti sér stað þegar leið á rannsóknina hjá öllum börnunum. 

Tíðnin var þó mismikil og var hún lægst hjá einu barninu í þeirri rútínu þegar matartími 

átti sér stað. Ástæðan er talin sú að í þeirri rútínu veittu foreldarnir færri tækifæri til 

samskipta, miðað við hina foreldrana. Foreldar töldu þó  allir þessar aðferðir koma að 

góðum notum heima við og voru ánægð með útkomuna (Kashinath, Woods og 

Goldstein, 2006). 

5. Markvissar aðferðir  

5.1. Óhefðbundnar tjáskiptaleiðir  

Óhefðbundnar tjáskiptaleiðir eða á ensku kallað Augmentative and alternative 

communications (AAC) eru aðrar leiðir fyrir fólk til að tjá sig sem ná ekki nógu góðum 

tökum á talmáli. Það er að segja, þetta er ekki þessi venjulega leið sem flestir nota sem 

er talmálið. Óhefðbundnar tjáskiptaleiðir henta fólki með ýmis konar talörðugleika sem 

hafa orðið til ýmist vegna slyss, sjúkdóms, hreyfihömlunar, þroskahömlunar, tauga- og 

vöðvasjúkdóms, einhverfu eða heyrnarskerðingu (Greiningar og ráðgjafastöð ríkisins, 

e.d.-c). Óhefðbundin tjáskiptaleið getur verið tjáskiptaform sem viðkomandi mun nota 

alla ævi, en stundum er um tímabundna notkun að ræða. Þessi leið sem viðkomandi 

notar getur komið í stað tálmáls eða sem viðbót við talmál sem viðkomandi hefur lært 

nú þegar. Óhefðbundnum tjáskiptaleiðum má skipta í tvo flokka, hreyfitákn og 

benditákn. Hreyfitákn (signs), byggja á líkamshreyfingu, svo sem bendingum, táknum, 

látbragði og svipbrigðum. Benditákn myndrænna kerfa, geta verið bendingar á mjög 

einfalda hluti upp í flókna (Jóna G. Ingólfsdóttir, 2000). Til eru margar óhefðbundnar 

leiðir og finna þarf út hvaða leið hentar hverjum og einum best. Það er yfirleitt gert í 

samráði við sérfræðinga, foreldra og fleiri sem koma að.  

Ýmsar rannsóknir hafa gefið til kynna að óhefðbundnar tjáskiptaleiðir hafa 

jákvæð áhrif á talgetu fólks. Þar má nefna kerfisbundið mat rannsókna á AAC frá 

árunum 1975-2003. Þetta voru 23 rannsóknir sem innihéldu 67 þátttakendur á aldrinum 

tveggja til sextíu ára. Þar sem sautján þessara rannsókna náðu ekki viðmiðum 

rannsóknarinnar, voru aðeins sex rannsóknir sem innihéldu 27 einstaklinga notaðar fyrir 

matið. Þessir 27 einstaklingar voru annað hvort greindir með þroskahömlun eða 

einhverfu. Niðurstöður sýndu aðeins jákvæð áhrif notkunar AAC á allan aldurshóp. 

Enginn þar sýndi afturför í tali við það að nota AAC, ellefu prósent sýndu engan 

árangur en 89 prósent sýndu miklar framfarir. Hins vegar mátti sjá rjáfurhrif sem 

vanmetur niðurstöður áhrifa AAC á talmál þannig að þörf er á frekari rannsóknum með 

fleiri þátttakendum (Millar, Light og Schlosser, 2006). Schlosser og Wendt (2008) 

gerðu kerfisbundið mat á áhrifum AAC á tjáskiptafærni einhverfra barna. Niðurstöður 

þeirra sýndu að þó þessar aðferðir séu ekki hindrun fyrir talmál einhverfra barna og 

hefur í raun góð áhrif á tjáskiptafærni þeirra, sýnir smá letrið ekki að það er mikil þörf á 



 

 

19 

raunsæum kröfum til sérfræðinga þessara aðferða og hugsmunaðila. Því telja þeir einnig 

vera þörf á frekari rannsóknum um áhrif AAC á tjáskiptafærni. 

Dæmi um óhefðbundnar tjáskiptaleiðir eru aðferðin Atferlisþjálfun, PECS, 

TEACCH og Tákn með tali. Hér fyrir neðan verður farið nánar í hverja og eina þeirra.  

5.1.1. Atferlismeðferð 

Atferlismeðferð er aðferð sem byggir á aðferðum atferlisfræðinnar sem á rætur að rekja 

til Bandaríkjanna. Í kringum fyrri heimstyrjöldina var þar þekktastur John Watson fyrir 

stefnuskrá atferlishyggjunnar (behaviorism) og var hann frumkvöðull atferlisfræðinnar. 

Seinna var það B.F. Skinner sem varð þekktastur fyrir atferlisfræðina á tuttugustu öld, 

en hann kom fram með virka skilyrðingu, sem byggir á því að við lærum af afleiðingum 

svarana eða atferlis (Ólöf Kristín Guðmundsdóttir, 2012).  

Rannsóknir atferlismeðferðar fyrir einhverf börn hófust árið 1960. Niðurstöður 

sýna að atferlismeðferð hafi náð að kenna einhverfum börnum meira en þau kunnu áður. 

Þar má nefna meiri hæfni til boðskipta og félagslegra samskipta. Þekktust þessara 

rannsókna sem fyrst komu fram var rannsókn  Lovaas sem hann gerði árið 1987. Hún 

sýndi að um helmingur barnanna sem tóku þátt í tilrauninni náðu þroska á við jafnaldra 

sína eftir atferlismeðferð. Rannsóknin fékk hinsvegar mikla gagnrýni annarra 

fræðimanna sem byggði á því að rannsókn Lovaas gaf enginn svör hvort um varanlegan 

bata væri að ræða, því að eldri rannsóknir sýndu afturför eftir að meðferð var hætt. Þetta 

varð til þess að aðferðin og áhrif hennar á einhverf börn var rannsökuð og þróuð enn 

betur (Sigríður Lóa Jónsdóttir, 2000).  

Þegar barn fer í gegnum atferlismeðferð, byggir meðferðin á styrkingarháttum 

atferlisfræðinnar, styrkjum (reinforcement) og svörum (response). Barnið fær styrkir 

(einhvers konar verðlaun) við réttri hegðun eða réttri svörun. Með öðrum orðum, áreiti 

(umbun) sem birtist í kjölfar hegðunar, eykur líkur á að hegðunin eigi sér stað aftur 

(Pierce og Cheney, 2008). Aðferðin flokkast undir markvissa þjálfun og er barninu 

kennd fjölbreytt færni á vel skipulagðan hátt. Eftirsóknarverðir hlutir, hrós eða þess 

vegna skemmtilegar athafnir eru notaðar fyrir styrkja til þess að ýta undir að æskileg 

hegðun eigi sér stað, svo sem talmál og félagsfærni. Óæskileg hegðun er hunsuð (Ólöf 

Kristín Guðmundsdóttir, 2012). Í Simpson (2005) segir að sífellt sé verið að birta 

rannsóknir í ritrýndum tímaritum sem sýna fram á góð áhrif atferlismeðferðar einhverfra 

barna, en að áhrifin séu þó misjöfn eftir því hvaða einstaklingur á í hlut.  



 

 

20 

5.1.2. PECS  

PECS eða Picture Exchange Communication System (á íslensku kallað hið myndræna 

boðkerfi) er aðferð sem var þróuð af þeim Bondy og Frost fyrir um rúmum tveimur 

áratugum (Frost og Bondy, 1994). PECS byggir á aðferðum atferlisþjálfunar (Applied 

Behavior Analysis - ABA) og kenningum Skinners um málhegðun (verbal behavior). 

PECS aðferðafræðin byggir einna helst á ákveðnum styrkingarháttum. Þessir 

styrkingarhættir eru jákvæð styrking (positive reinforcement), stýringar (prompting), 

dvínun (fading), mótun (shaping), keðjun (chaining), verkgreining (task analysis) og 

afmarkaðar þjálfunaræfingar (discrete trials). Við þjálfun boðskipta eru myndir og/eða 

önnur tákn notuð og felst þjálfunin í því að barn réttir fram mynd af þeim hlut sem það 

vill fá í skiptum við myndina af hlutnum sjálfum. Til að útskýra þetta nánar þá hefur 

barnið myndir fyrir framan sig (greinireiti), velur mynd og réttir þjálfara (svörun), 

þjálfari réttir barninu hlutinn sem það bað um (styrkir) (Sigrún Kristjánsdóttir, 2008). 

Fyrst um sinn notar barnið aðeins eina mynd til skiptana við hlut, en smám saman lærir 

það að raða myndunum og mynda setningar (Linda Guðný Róbertsdóttir, 2004). Oft 

þarf að grípa inn í þjálfun með stýringum, þær eru notaðar til þess að veita barninu 

aðstoð ef það er að gera eitthvað vitlaust (Sigrún Kristjánsdóttir, 2008).  

Við vinnu sína með einhverfum börnum, tóku Frost og Bondy (2002) sérstaklega 

vel eftir því að það vantaði árangursríka aðferð til þess að fá einhverf börn til þess að tjá 

sig. Markmið þeirra með þróun PECS var ekki að kenna börnunum að tala heldur til 

þess að hjálpa þeim við að eiga frumkvæði til tjáskipta.  

Þjálfun PECS fer fram í sex stigum. Á hverju stigi fylgja ákveðin markmið og 

leiðbeiningar um það hvernig eigi að þjálfa barnið til boðskipta og grípa sem minnst inn 

í athafnir. Útbúin er þjálfunaráætlun sem er sérsniðin að hverjum og einum einstakling 

sem hyggst byrja í þjálfun við notkun PECS. Við þjálfun eru gerðar skráningar á 

námsárangri viðkomandi, einnig er frammistaða þjálfara metin og athugað hvort rétt sé 

farið að til þess að tryggja rétta framkvæmd við þjálfun. Til eru ýmsar handbækur um 

þjálfunaraðferðir PECS sem innihalda leiðbeiningar um hvernig skal búa til 

þjálfunaráætlun og skrá niður námsárangur. Höfundar PECS mæla eindregið með því að 

þeir sem umgangast barnið mest, svo sem foreldrar, kennarar og fleiri, hafi mikla 

þekkingu á notkun PECS til þess að þjálfunin beri sem mestan árangur (Sigrún 

Kristjánsdóttir, 2008).  

5.1.2.1. Stigin 6 í PECS þjálfuninni: 

Eins og nefnt var áður skiptist PECS þjálfunin niður í sex stig og hvert stig hefur 

ákveðin markmið og leiðbeiningar. Barnið fer ekki upp á næsta stig fyrr en það hefur 

náð ákveðnum viðmiðum hvers stigs.  

Stig 1. Hér er barninu kennd grunnatriði í hvernig eigi að hafa samskipti við 

aðra. Það er gert með því að skiptast á mynd og því sem barninu langar í við 

viðmælanda sinn. Á þessu stigi þurfa að vera tveir þjálfarar, annar með hlutverk sem 

viðmælandi en hinn aðstoðar við stýringar.  

Stig 2. Á þessu stigi er reynt að auka frumkvæði og sjálfstæði barnsins til þess að 

eiga boðskipti. Til þess að vinna að því er fjarlægð milli viðmælanda og barns aukin 

sem og fjarlægð milli viðmælanda og PECS mynda. Hér er barninu einnig kennt að 

beina athygli sinni að viðmælanda.  

Stig 3. Hér eru fleiri PECS myndum bætt inn í þjálfun og barninu kennt að 

greina á milli myndanna. Hér lærir barnið að velja úr mynd af hlut eða athöfn sem það 

hefur áhuga á.  

Stig 4. Á þessu stigi lærir barnið að gera athugasemdir og tjá sig um hluti í 

umhverfinu. Barnið lærir að mynda setningar með því að raða ákveðnum myndum í 

rétta röð á ákveðinn borða með frönskum rennilás.  

Stig 5. Hér er barninu kennt að svara spurningum um hvað barnið vilji. Barnið 

þarf því að svara spurningunni með því að raða myndum af því sem það vill í rétta röð 

og sýna viðmælanda sínum. Hér er einnig byrjað að nota munnlegar stýringar, en á 

stigum eitt til fjögur hafa einungis farið fram handstýringar.  

Stig 6. Hér er barninu kennt að byrja setningar á mismunandi hátt, ekki endilega 

um hvað það vill, heldur um til dæmis hvað það heyrir eða sér. Barnið þarf því að greina 

á milli mynda sem svara þessum spurningum rétt.  

Á öllum sex stigunum er reynt að bæta orðaforða barnanna. Þau læra smátt og 

smátt að eiga frumkvæði að tjáskiptum og sýna þau á fjölbreyttari hátt (Sigrún 

Kristjánsdóttir, 2008). 

Yoder og Stone (2006) gerðu rannsókn á tveimur inngripum RPMT og PECS. 

Þeir skoðuðu áhrif þessara inngripa á samskipti með töluðu máli 36 einhverfra barna á 

leikskóla. RPMT skiptist í tvo þætti, þátt þar sem foreldrum er kennd svörun 

(responsive education) og þátt fyrir barnið (Prelinuistic Milieu Teaching [PMT]). Við 

kennslu í svörun er foreldrum kennt að nota aðferðir í leik og samskiptum við börn sín 

sem efla börnin til tjáskipta. PMT er aðferð notuð í leik með börnum til þess að kenna 

þeim látbrögð án orða, að mynda augnsamband og til að efla samskiptafærni þeirra. 

Áhrif RPMT á talað mál hefur enn ekki verið rannsakað nógu vel á einhverfum börnum. 

Hins vegar hefur PECS aðferðin verið mikið rannsökuð. Yoder og Stone (2006) nefna 

tvær PECS rannsóknir sem gerðar voru með einhverfum börnum og voru það 

rannsóknir Charlop-Christy, Carpenter, Le o.fl. 2002 og einnig rannsókn Ganz og 

Simpson, 2004. Báðar þessar rannsóknir sýndu mikil framför einhverfra barna í töluðu 

máli eftir notkun PECS, en hins vegar sýndu þær ekki niðurstöður um alhæfingu nýrrar 

þekkingar barnanna yfir í nýjar aðstæður. Rannsókn Yoder og Stone (2006) sýndi einnig 

jákvæð áhrif PECS á talað mál einhverfra barna. Ásamt því sýndi rannsóknin að PECS 

hafði mun meiri áhrif en RPMT á tjáskipti barnanna. Rannsókn Sigrúnar Kristjánsdóttur 

(2008) sýndi einnig að börn með einhverfurófsröskun sem fengið hafa þjálfun í notkun 

PECS hafa sýnt mikla aukningu í boðskiptum.  

5.1.3. TEACCH 

Aðferðin TEACCH er ein þeirra aðferða sem mikið er notuð með einhverfum börnum 

og talin hafa góð áhrif á boðskiptafærni þeirra. Aðferðin er þekkt undir heitunum 

Treatment and Education of Autistic and related Communication-handicapped children 

og Structured teaching (skipulögð kennsla) (Guðný Stefándóttir, 2008). Eric Schopler 

var fyrstur til þess að þróa þessa aðferð og byrjaði á því árið 1972. TEACCH er í raun 

heildrænt þjónustukerfi, þróað fyrir fólk með einhverfu. Þetta þjónustukerfi inniheldur 

allt sem mætti telja til bæði röskunarinnar og lífskilyrða einstaklinganna, það er að segja 

greininguna sjálfa, TEACCH þjálfun og eftirfylgd einstaklings í gegnum lífið. Kerfið 

hefur hlotið mikla viðurkenningu og sækja sérfræðingar TEACCH námskeið hvaðan af 

úr heiminum (Robledo og Ham-Kucharski, 2008).  

TEACCH er aðferð sem hentar öllum einstaklingum á einhverfurófinu, sama 

hvert birtingarform einkennanna sé. Aðferðin hentar einnig öllum aldurshópum. 

TEACCH er talin fyrsta aðferðin í Bandaríkjunum sem fundin var upp til þess að hjálpa 

einhverfum og fjölskyldum þeirra með boðskipti. Aðferðin hefur náð miklum 

vinsældum til dæmis í Norður Karólínufylki í Bandaríkjunum (Guðný Stefándóttir, 

2008). Aðferðin byggir á því að auðveldara sé að vinna úr sjónrænum upplýsingum 

fremur en munnlegum upplýsingum. Sjónrænar vísbendingar eru því mikið notaðar, 

ásamt sjónrænu skipulagi, stundartöflum og þess háttar. Til þess að börnin geti unnið í 

ró og næði og unnið úr sínum sjónrænu upplýsingum eru settar upp sérstakar 

vinnustöðvar. Þetta eru vinnustöðvar sem börnin vinna við ein og sér, í stað þess að vera 

innan um hina bekkjarfélagana. Við hverja vinnustöð hafa börnin mjög skipulagða 

dagskrá í sjónrænu formi til þess að auðvelda þeim að skipta um viðfangsefni (Guðný 

Stefánsdóttir, 2008). 

TEACCH aðferðin er ein af þeim aðferðum sem mætir vel þörfum barna og 

foreldra um að efla samskiptafærni þeirra á milli og einnig á milli einhverfra barna og 

annarra aðila sem þau eiga í samskiptum við (Batshaw, Pellegrino og Roizen, 2007). 

TEACCH aðferðin tekur sterkt tillit til þess að einhverfir hafa mjög takmarkaða getu til 

að eiga boðskipti við aðra. Því er lögð mikil áhersla á ýmsa þætti sem geta komið 

boðskiptum af stað. Til þess að einhverf börn geti átt frumkvæði að tjáningu þarf að 

taka tillit til atferli barnanna, svo sem hreyfigetu, snertingu, getu til þess að mynda 

augnsamband, hljóð og orð, einnig hvernig þau nota hluti, tákn eða myndir. Í 

boðskiptaþjálfun TEACCH er tekið tillit til þessara þátta og markviss þjálfun í 

samskiptum fer fram til að auka skilning barnanna á boðskiptaferlinu sjálfu (Svanhildur 

Svavarsdóttir, 1994).  

Þó að TEACCH aðferðin virki vel á einhverfan einstakling, hvað varðar 

skipulag, sjónrænar upplýsingar og þjálfun í boðskiptum hefur þessi aðferð verið 

gagnrýnd. Fræðimenn telja að ekki séu gerðar nógu miklar kröfur til þess að 

einstaklingur noti tungumálið eða fái góða þjálfun í notkun þess, heldur er aðal áherslan 

lögð á sjálfstæði einstaklingsins (Ólöf Kristín Guðmundsdóttir, 2012). Á heimasíðu 

Research Autism (2012) segir að eitthvað sé um vísindalegar sannanir fyrir því að 

skipulögð kennsla beri árangur. Research Autism telja þó að árangurinn liggi í því hver 

kunnátta og reynsla starfsmanna sé í að nota þessa aðferð. Einnig hafa þeir áhyggjur af 

því að ekki sé gætt að hlutlægni í rannsóknum og finnst þeim vera þörf á vönduðum 

rannsóknum um árangur skipulagðrar kennslu sem yrðu framkvæmdar af hlutlausum 

aðilum.  

5.1.4. Tákn með tali 

Til eru merki um að manneskjan byrjaði að nota tákn langt aftur í aldir og voru þetta 

samskipti fólks sem lýstu sér í teikningum og málverkum. Einnig er að finna merki um 

að heyrnarlausir notuðu tákn til þess að tjá sig alveg aftur í daga Platóns. Á miðöldum 

notuðu munkar í Benediktargarði tákn til þess að tjá sig því þeir höfðu heitið því að lifa 

í þögninni. Þeir notuðu einhvers konar táknastafróf eða kerfi sem kom út á þeirra 

tímum. Þetta er einungis brot af þeim heimildum sem finna má um táknanotkun 

mannkynsins (Lloyd, Fuller og Arvidson, 1997).  

Hugmyndin að Tákni með tali (TMT) hér á Íslandi er fengin frá Danmörku og 

hefur verið notuð í kennslu og þjálfun í rúm þrjátíu ár eða frá árinu 1980. Sérkennarar 

frá Danmörku, Bjerregaard og Nygard, hafa þróað þessa aðferð fyrir nemendur sína frá 

árinu 1970. Þau náðu góðum árangri með aðferðum sínum og sáu að TMT hafði góð 

áhrif á tjáningagetu og skilning barnanna á talmálinu. Helsti kostur aðferða þeirra var að 

börn gátu numið tungumál annarra með sjón og heyrn (Jóna Ingólfsdóttir, 1999). 

Í dag er TMT notað í kennslu í sérdeildum og í sérskólum víða um heiminn (Jóna G. 

Ingólfsdóttir, 2000). 

TMT er tjáskiptaleið fyrir fólk, börn og fullorðna með heyrnina í lagi en glíma 

við mál- og talörðugleika. Einnig nýtist TMT börnum með erlent móðurmál, til að ná 

nýja tungumálinu betur. TMT byggist á því að nota mál samhliða notkun á táknum, 

látbragði, svipbrigðum og bendingum. Táknunum er skipt í náttúruleg tákn og eiginleg 

tákn. Leikin athöfn er dæmi um náttúruleg tákn en eiginleg tákn eru tákn úr táknmáli 

heyrnalausra. Táknin eru ávallt notuð með töluðu máli og lagt er áherslu á lykilorð 

hverrar setningar. Markmiðið með notkun TMT er að gera tungumálið og umhverfið 

skýrara og gera tjáningu auðveldari. Það stuðlar að sterkari sjálfsmynd að geta tjáð sig 

og því hefur TMT komið að góðum notum (Björk Alfreðsdóttir og Sigrún Grendal, 

2005; Greiningar og ráðgjafastöð ríkisins, e.d.-d). Misjafnt er hvenær byrjað er að nota 

TMT en best er að markviss þjálfun hefjist á barnsaldri. Ef barn greinist með frávik í 

þroska og búast má við röskun á talmáli, eins og til dæmis barn með Downs-heilkenni, 

er hægt að byrja með þau mjög snemma í þjálfun. Ef þjálfun hefst töluvert seinna á 

lífsleiðinni er aðferðin samt sem áður talin skila góðum árangri (Björk Alfreðsdóttir og 

Sigrún Grendal, 2005).  

Til þess að málþjálfun beri árangur er mikilvægt að hafa góða yfirsýn yfir 

málþroska einstaklings sem hyggst hefja þjálfun í nokun TMT. Til þess þarf að taka 

tillit til skilnings og getu einstaklingsins til tjáningar. Meta þarf orðaforða viðkomandi, 

mynstur í myndun setninga og hvernig málhljóð eða frumburð viðkomandi hefur 

tileinkað sér. Þetta er gert til þess að tryggja að ný hugtök og þjálfun sé viðeigandi og 

markviss. Því skiptir miklu máli að orðabók einstaklingsins endurspegli orðaforða hans 

Það er mikilvægt að nota TMT með þeim sem þess þarfnast. Mikil þjálfun felst í hverju 

skipti sem einstaklingur notar TMT, ekki einungis fyrir hann sjálfan heldur líka aðra 

sem eiga í hlut. Boðskiptin verða markvissari og sjálfstæði einstaklingsins eykst til 

muna, sem um leið eykur lífsgæði hans gífurlega (Eyrún Ísfold Gísladóttir, 2001). 

Helsti notendahópur TMT eru börn með Downs-heilkenni, en einnig notað með 

öðrum börnum sem ekki hafa mikinn málþroska af öðrum orsökum. TMT hefur aukið 

tjáskiptafærni þessara barna og ýtt undir málnotkun þeirra. TMT nýtist líka börum með 

hreyfihömlun, þar sem hreyfifærni er sterkur þáttur í notkun TMT (Eyrún Ísfold 

Gísladóttir, 2001). TMT getur einnig hjálpað einhverfum börnum mikið. Með því að 

nota TMT með einhverfum gefur það þeim möguleika á samskiptum. Helsti tilgangur 

þess að kenna börnum með einhverfu tákn, er að sýna þeim að tungumál hefur 

meiningu. Táknmál er mjög hagnýt aðferð óhefðbundinna tjáskipta, þar sem ekki er þörf 

á aukahlutum við kennsluna, er varanlegt ef barnið gleymir ekki táknunum og er einnig 

auðvelt að nota þó fjarlægðin milli tveggja aðila sé mikil (Mirenda, 2003). Rannsóknir 

hafa sýnt að einhverf börn sem nota tákn með tali, eru fljótari að ná tungumálinu. 

Rannsóknir með PET skönnum hafa einnig sýnt að virkni heilans á þeim svæðum sem 

hafa með talmál og tákn að gera er sú sama á þessum svæðum hjá einhverfum börnum. 

Þessar niðurstöður veita þau svör að þróun á TMT svipar til þróunar á talmáli og getur 

styrkt brautir heilans sem nauðsynlegar eru fyrir munnleg samskipti (University of 

Michigan, e.d.).  

  Önnur leið þar sem TMT getur ýtt undir munnleg samskipti einhverfra barna er 

þjálfun í aðgreiningu. Í venjulegu máli hefur hver hlutur sitt eigið orð. Þegar börn með 

einhverfu nota TMT, nota þau mismunandi tákn fyrir hvert orð, sem hjálpar þeim að 

skilja að hver hlutur hefur sitt einstaka nafn. Þegar TMT er notað er ekki gert ráð fyrir 

því að tiltekinn hlutur sé til staðar þegar barnið táknar hann. Það eykur líkurnar á því að 

barnið læri tenginguna á milli tákna og hluta. Þegar barnið táknar ákveðinn hlut sem 

ekki er sjáanlegur, gefur það merki um skilning þess að hlutur er til hvort sem hann er 

til staðar eða ekki og að þau geta fengið hlutinn í hendurnar með því að tákna hann 

(Mirenda, 2003).  

TMT kemur líka að gagni félagslega og atferlislega. Þegar einhverf börn eru fær 

um að tjá sig, eru mun meiri líkur á því að þau sæki í félagsskap og umbun. Einnig 

minnka kvíðaköst og reiðisköst af því þau eru ekki eins pirruð á því að geta ekki tjáð sig 

um hvað þeim langar eða vantar (University of Michigan, e.d.). 

Ekki eru allir fræðimenn sammála um að TMT henti börnum með einhverfu og 

eru ýmsar ástæður fyrir því. Ástæðan sem mælir gegn því að TMT henti einhverfum 

börnum er að eitt einkenni sem fylgir röskuninni er að geta átt erfitt með að herma eftir 

hreyfingum. Fínhreyfingar og samhæfing handa og augna er einnig eitthvað sem 

einhverf börn eiga erfitt með. Þessi einkenni geta valdið því að einstaklingar með 

einhverfu eiga mjög erfitt með að ná tökum á hreyfingum sem fylgja táknunum. Það er 

því talið auðveldara fyrir einhverfa einstaklinga að læra boðskipti með sjónrænum 

upplýsingum eins og PECS fremur en táknum, en Ganz og Simpson gerðu rannsókn þar 

sem PECS aðferðin virkaði vel á þátttakendur og tjáskiptafærni þeirra og lærðu þau 

einnig tölvert mikið af nýjum orðum (Ganz og Simpson, 2004). 

6. Sértækar aðferðir 

6.1. Tölvur og kennsla 

Alla vega tölvur eru spennandi hlutur fyrir fólk, það spennandi að sumir geta misst 

allann áhuga á öðrum hlutum í kring. Þetta getur líka átt við um einhverfa einstaklinga. 

Tölvur eru ekki einungis spennandi hlutur, heldur einnig nytsamlegar og eru þær mikið 

meira notaðar í dag en áður. Nú er næstum hægt að gera allt í gegnum tölvur. Nýjasta 

nýtt í grunnskólum í dag er að niðurhala rafrænum kennslubókum í gegnum spjaldtölvur 

og gert í því skyni að spara pening. Kennsla fyrir einhverfa getur farið fram í gegnum 

tölvur og ýmis tölvuforrit hafa verið hönnuð til þess að efla samskiptafærni og auka 

orðaforða einhverfra barna. Fjöldi rannsókna hafa verið gerðar á einhverfum börnum 

þar sem þau fara í gegnum ákveðna þjálfun með tölvuforritum til þess að efla þau til 

tjáskipta. Notkun tölva hefur aukist mikið síðustu áratugi, bæði í kennslu og 

læknisfræðilega. Ýmsar spurningar hafa vaknað um hvort hægt væri að sameina þessa 

tvo þætti til þess að hjálpa fólki með einhverfu eða aðra röskun. Svo hefur verið gert og 

niðurstöður rannsókna sýna fram á jákvæð viðhorf gagnvart því. Það eru aðallega fimm 

þættir sem tölvur geta hjálpað með. 1) Greiningu, 2) mat á námskunnáttu einstaklinga, 

3) kennslu, 4) samskipti 5) hjálpa til við frekari rannsóknir til þess að skilja 

einhverfuröskunina (Autism France, 1995). Í köflunum hér fyrir neðan verður aðeins 

einblínt á kennslu í gegnum tölvunotkun og hvernig hún eflir orðaforða og 

samskiptafærni.  

Ásamt því að vera upphafsmaður atferlisfræðinnar, var B.F. Skinner einnig 

fyrstur þeirra sem taldi tækjabúnað koma að góðum notum fyrir kennslu seint á fimmta 

áratug tuttugustu aldar. Hugmyndir hans urðu mjög vinsælar en því miður voru ekki til 

nógu margar raunhæfar sannanir fyrir hagkvæmni kennslu í gegnum tölvur. Hugmyndir 

hans hurfu úr umræðunni snemma á sjöunda áratugnum. Annar áhrifaþáttur þess að þær 

hurfu úr umræðunni var sá að ekki var mikið um peninga til þess að fjárfesta í góðum 

tölvum á þessum tíma. Nú í dag er hægt að fá góðar tölvur á viðráðanlegu verði og 

liggur grunnur Skinners fyrir því að í dag fari kennsla fram í gegnum tölvur 

(Connexions, 2008).  

Síðustu ár hafa vinsældir kennslu í gegnum tölvur farið vaxandi og á það einnig 

við um kennslu hjá einhverfum. Tölvukennsla sem þróar og þjálfar orðaforða er einnig 

að verða miklu algengari bæði hjá innfæddum börnum sem og tvítyngdum börnum 

(Bossler og Massaro, 2003). Það eru margar ástæður sem mæla með því að kennsla 

einhverfra fari í gegnum tölvur og hafa rannsóknir sýnt að einhverfum þykir 

tölvukennsla mun meira spennandi heldur en kennsla með sérfræðingum. Mörg einhverf 

börn eiga það sameiginlegt að vera mjög næm fyrir allri skynjun. Þau eiga erfitt með að 

útiloka óþarfa og óviðeigandi skynjanir. Þetta vandmál minnkar töluvert mikið þegar 

kennsla fer fram í gegnum tölvu, þar sem tölvan birtir aðeins mikilvæg og nauðsynleg 

áreiti. Tölvukennsla veitir einhverfum skýr markmið og væntingar til þeirra eru 

augljósar. Kennslan gefur einhverfum einnig þann möguleika að vinna á sínum eigin 

hraða en ekki fara eftir hraða sérfræðinganna (Connexions, 2008). Ramdoss og félagar 

(2011) eru þó ekki sammála því að líta ætti á tölvukennslu sem gagnreynda aðferð til 

þess að efla orðaforða einhverfra barna. Mun ég fara nánar í það í kaflanum hér fyrir 

neðan um kerfisbundið mat á rannsóknum þar sem tölvuforrit eru notuð til að efla 

orðaforða einhverfra barna.  

6.1.1. Kerfisbundið mat rannsókna á tölvuforritum  

Ramdoss og félagar (2011) gerðu kerfisbundið mat á eldri rannsóknum þar sem kennsla 

á boðskiptum fyrir einhverf börn fór fram í gegnum tölvur. Á ensku er það kallað 

computer-based intervention (CBI). Þrjú helstu markmiðin með þessu kerfisbundna 

mati var 1) að gefa mat á gagnreyndum aðferðum varðandi CBI, 2) að upplýsa og 

leiðbeina áhugasömum sérfræðingum um CBI og 3) að leiðbeina og hvetja til frekari 

rannsókna á CBI, til að bæta lestrar- og skriftarkunnáttu einhverfra barna. Þeir notuðu 

þá aðferð að leita eftir rannsóknum sem gætu tilheyrt þeirra kröfum í fjórum erlendum, 

rafrænum gagnasöfnum. Þeir takmörkuðu leitina niður í aðeins enskar og ritrýndar 

rannsóknir með viðeigandi leitarorðum. Niðurstaðan voru 222 rannsóknir sem gætu 

fallið undir þeirra viðmið fyrir sjálft matið. Þeir vildu aðeins nota rannsóknir sem 

skoðuðu áhrif CBI á tjáskiptafærni einhverfra barna. Eftir mikla aðferðafræðilega vinnu 

við að finna rannsóknir sem pössuðu nákvæmlega inn á þeirra mælikvarða, enduðu þeir 

með tíu rannsóknir í heildina. Þessar tíu rannsóknir voru allar gerðar á árunum 1993 til 

2006. Rannsóknirnar innihéldu sjötíu þátttakendur samtals á aldursbilinu þriggja ára upp 

í fjórtán ára. Allir þátttakendurnir voru greindir með einhverfu.   

Ramdoss og hans menn vildu benda þeim sérfræðingum sem hefðu áhuga á að 

nota CBI, að samantektin inniheldur aðeins þrjú forrit sem eru í framleiðslu eða 

markaðssett. Það eru forritin Hyper Studio, Power Point og Baldi/Timo. Af þessum 

þremur forritum er Baldi eina forritið sem er sérhannað til þess að efla tjáskipti. Hyper 

Studio og Powerpoint eru bæði forrit þar sem kennari eða talmeinafræðingur þarf að 

undirbúa námsefnið sjálfur og velta því gæðin á vinnu kennarans/talmeinafræðings 

frekar en á forritinu sjálfu.  

Einnig vildu Ramdoss og félagar benda áhugasömum sérfræðingum á nauðsyn 

þess að nota forrit sem bjóða upp á svokallaða styrki (reinforcer). Ef barn fær styrkir 

fyrir rétta hegðun eykst hegðunin (Pierce og Cheney, 2008). Þar sem Hyper Studio og 

Power Point eru ekki sérstaklega hönnuð til þess að efla tjáskipti, þarf sá sem undirbýr 

námsefnið að passa upp á að styrkir geti fylgt réttri hegðun nemenda. Þar sem aldur og 

greind skipta sköpum hvað varðar áhrif styrkis á hegðun þarf að miða að því að gerð og 

gæði styrkis sé viðeigandi fyrir börnin (Pierce og Cheney, 2008; Ramdoss o.fl., 2011).  

Síðast vildu Ramdoss og félagar leggja áherslu á mikilvægi þess að forrit, gerð 

til þess að efla tjáskipti, séu hönnuð með það í huga að alhæfing nýrrar þekkingar geti 

átt sér stað eftir þjálfun. Þar sem aðeins ein rannsókn af þessum tíu, sýndi fram á að CBI 

hefði jákvæð áhrif á alhæfingu nýrrar þekkingar yfir í raunverulegar aðstæður, mæla 

þeir með því að CBI forrit séu hönnuð með tilliti til þess að bjóða upp á slíkar aðstæður.  

Ramdoss og félagar tóku eftir því að fáar rannsóknir hafa verið gerðar sem sýna 

fram á að þær efli færni einhverfra barna við að nota tölvur. Það er mjög mismunandi 

eftir einstaklingum með einhverfu hver sjónskerpa og hreyfigeta þeirra er. CBI byggist á 

því að einhverf börn geti notað tölvur, hreyft músina og notaða takkana á lyklaborðinu 

og benda þeir á að það sé ástæðan fyrir því afhverju rannsóknir innihalda einungis 

þátttakendur með mild eða hófleg einkenni einhverfu.  

Helsta uppskera þessa kerfisbundna mats Ramdoss og félaga var sú að fyrst 

aðeins tíu rannsóknir af 222 náðu viðmiði þeirra, er hægt að segja að það sé mjög 

takmarkaður fjöldi rannsókna til þess að gefa nákvæmar niðurstöður. Þeir komust einnig 

að því að margar þessara tíu rannsókna sýndu ekki fram á nógu góð aðferðafræðileg 

gæði hvað varðar notkun CBI til þess að efla tjáskiptafærni einhverfra barna. Þeir vildu 

samt sem áður taka fram að þó ekki ætti enn að líta á CBI sem gagnreynda aðferð við 

kennslu á tjáskiptum einhverfra barna, sýndu allar þessar rannsóknir fram á mikla 

framför barnanna í orðaforða og samskiptum. Ramdoss og félagar vildu þó vara við að 

of mikil ásókn í tölvuforrit, gætu viðhaldið einkennum einhverfu, eins og félagslegri 

einangrun. Einnig getur of mikil ásókn dregið úr tækifærum einhverfa barna til 

tjáskipta. CBI virðist samt sem áður lofa góðu hvað varðar þjálfun en þarfnast frekari 

rannsókna í framtíðinni.  

Þar sem ein af þessum tíu rannsóknum í kerfisbundna mati Ramdoss og félaga 

var rannsóknin um tölvuforritið Baldi, verður fjallað nánar um það forrit og niðurstöður 

þessa rannsóknar sem Bosseler og Massaro gerðu árið 2003.  

6.1.2. Tölvuforritið Baldi 

Bosseler og Massaro (2003) gerðu rannsókn með það að markmiði að nota nýlegar 

uppgötvanir í rannsóknum, kenningum og tækni til þess að hanna, framkvæma og meta 

tölvuforrit sem átti að kenna börnum tungumál og málfræði. Tölvuforritið fékk nafnið 

Baldi. Nýjasta útgáfan í dag af Baldi er kölluð Timo (Ramdoss o.fl., 2011). Þar sem 

helstu einkenni einhverfra barna er mikil vöntun á tjáningu og skilningi tungumáls var 

þetta forrit sérstaklega hannað fyrir einhverf börn. Annað einkenni einhverfu er að eiga 

erfitt með að alhæfa nýja kunnáttu yfir í nýtt umhverfi eða yfir á aðrar persónur en þær 

sem hafa með þjálfunina að gera. Þó að einhverfir einstaklingar hafa ekki þessa getu til 

að alhæfa, er samt sem áður hægt að kenna þeim það með öflugri þjálfun. Það er 

mikilvægt að meðferðarúrræði fyrir einhverfa einstaklinga innihaldi aðferðir til þess að 

efla getu þeirra til að alhæfa nýja þekkingu og var forritið Baldi hannað með tilliti til 

þess að ná því markmiði.  

Forritið Baldi er hannað með það í huga að stöðug vinna sé lögð í að gera það 

sem raunverulegast fyrir börnin svo það myndi auka viðveru þeirra við tölvuna. Því var 

útkoman sú að börnin gátu átt samtal augliti til auglits við andlit í þrívídd sem bæði 

talaði, sýndi tilfinningar og hafði ákveðinn tilgang. Talmálið sem Baldi býður upp á er 

raunsætt og hljómar nánast eins og raunverulegt tal. Talmálið er þó undir sífelldu 

endurmati og þróun, til þess að gera það ennþá raunverulegra. Baldi er með tennur, 

tungu og góm, og hreyfing tungunnar hefur verið þróuð þannig að hún hermir eftir 

náttúrulegum tunguhreyfingum. Baldi forritið inniheldur ljósmyndir og upplesinn texta 

tengdum þeim og börnin læra að bera fram orðin og læra merkingu þeirra (Bossler og 

Massaro, 2003).  

Rannsókn Bosseler og Massaro fór fram í tveimur skólum sem innihéldu 

sérkennslu fyrir einhverf börn. Rannsóknin var gerð á þremur stigum; grunnlína, 

þjálfun, og endurmat eftir þrjátíu daga þjálfun. Gerðar voru tvær tilraunir með þær 

spurningar í huga hvort að sjálft forritið væri að kenna þeim nýjan orðaforða (eða hvort 

börnin séu að læra nýjann orðaforða annars staðar frá), og hvort að börnin gætu alhæft 

nýja þekkingu/nýjann orðaforða yfir á aðra og í raunverulegt umhverfi. 

Átta börn greind með einhverfu tóku þátt í fyrri tilrauninni. Meðaltal orðanna 

sem börnin kunnu nú þegar var reiknað áður en þjálfunin hófst, meðaltal orðanna sem 

þau lærðu á meðan þjálfuninni stóð var reiknað, sem og meðaltal orða sem þau gátu 

borið kennsl á eftir þrjátíu daga þjálfun. Niðurstöður sýndu um 91 prósent meiri 

þekkingu nýrra orða á þriðja stigi tilraunar. Einnig sýndu niðurstöður að börnin gátu 

borið kennsl á mikið fleiri orð í endurmatinu miðað við grunnlínuna, sem segir að Baldi 

hafði góð áhrif á orðaforða barnanna. Börnin gátu einnig borið kennsl á um 85 prósent 

af nýju orðunum þrjátíu dögum eftir þjálfunina.  

Í seinni tilrauninni tóku sex einhverf börn þátt. Sömu börn og tóku þátt í fyrri 

tilrauninni. Annars vegar var eitt markmið þessarar seinni tilraunar að komast að því 

hvort að Baldi væri í raun að kenna þeim nýjann orðaforða eða hvort að þau væru að 

læra ný orð annars staðar frá, svo sem frá talmeinafræðingum, heima við eða í 

skólanum. Hins vegar var annað markmið þessarar tilraunar að komast að því hvort að 

börnin gætu alhæft nýja þekkingu yfir í raunverulegt umhverfi. Tilraunin var gerð í 

samvinnu við kennara og talmeinafræðinga barnanna. Nokkur þjálfunarplön voru 

hönnuð og lögð fyrir börnin. Niðurstöður sýndu að börnin væru í raun að læra ný orð 

gegnum Balda, því öll börnin sýndu aukningu í því hversu mörg orð þau gátu borið 

kennsl á þegar þjálfun átti sér stað. Börnin sýndu fram á alhæfingu nýrra orða yfir í 

nýjar aðstæður annað hvort strax í þjálfun eða eftir nokkurn tíma í þjálfun.  

Helstu niðurstöðurnar úr rannsókn Bosseler og Massaro (2003) voru þær að í 

ljós komu sannfærandi gögn um að forritið Baldi efldi orðaforða barnanna og að þau 

náðu að yfirfæra þekkingu sína í nýjar aðstæður. Einnig fundu þeir út að börnin nýttu 

sér þekkingu sína með utanaðkomandi fólki. Það er að segja, fólki sem kom ekki við 

sögu í tilraununum. Það voru þó engar niðurstöður um að börnin væru að nota þekkingu 

sína þegar þau sjálf áttu frumkvæði að samskiptum við aðra. Loka niðurstöðurnar voru 

þær að í heildina litið nutu börnin sín í kennslunni með Baldi, sérstaklega afþví hann er 

ávallt þolinmóður, reiðist ekki, þreytist ekki og leiðist ekki. Balda var lýst sem eilífum 

kennara. 

Samantekt aðferða 

Fyrst var farið í aðferðir sem tengjast samskiptum foreldra og einhverfra barna þeirra. 

Þar kom í ljós að það skiptir sköpum hvernig samskiptum foreldra og barna þeirra er 

háttað. Foreldrar geta haft góð áhrif á tjáskiptafærni barna sinna með því að nota ýmsar 

aðferðir hvað varðar svörun við athöfnum barnanna eins og rannsókn McDuffie og 

Yoder (2010) sýndi, og einnig með því að nota ýmsar kennsluaðferðir heima við eins og 

rannsókn Kashinath, Woods og Goldstein (2006) sýndi. Stutt umfjöllun um Joint 

Attention Mediated Learning aðferðina var höfð með þar sem McDuffie og Yoder 

rannsóknin virðist byggja á þeirri aðferð. 

Í rannsókn McDuffie og Yoder (2010) kom í ljós að það skiptir máli hvernig 

aðferðir foreldrar nota við örvun máltöku barna sinna. Einnig fer það algjörlega eftir því 

hversu mörg tækifæri foreldrar fá til þess að svara ýmsum athöfnum, hvaða áhrif þær 

svaranir hafa á tjáskiptafærni barnanna síðar meir. Því fleiri tækifæri foreldra til 

svarana, því betri horfur barnanna í tungumálanotkun í framtíðinni. Tíðni tækifæra fer 

því eftir barninu sjálfu, hversu mikinn áhuga það sýnir þeim athöfnum sem í gangi eru.  

Í rannsókn Kashinath, Woods og Goldstein (2006) var skoðað hvaða áhrif 

ákveðnar kennsluaðferðir hefðu á notkunar- og alhæfingargildi aðferðanna í daglegum 

rútínum, en með tilliti til notkunartækni foreldranna. Með athugun á þessum þáttum 

kom einnig í ljós að kennsluaðferðirnar hefðu góð áhrif á tjáskipti barnanna, því 

töluverð aukning varð á samskiptum barnanna við foreldra sína eftir að notkun hófst á 

kennsluaðferðunum inn á heimilinu.  

Því næst var talað um markvissar aðferðir, en í ljós kom að þær eru mikið 

notaðar með aðferðum sem byggja á samskiptum foreldra og einhverfa barna þeirra. Í 

rannsókn McDuffie og Yoder (2010) var PECS aðferðin notuð sem ein af inngripunum. 

Markvissar aðferðir byggja á ákveðnum markmiðum sett fyrir börn og þeim hjálpað við 

að ná með góðri þjálfun sérfræðings. Óhefðbundnar tjáskiptaleiðir falla undir 

markvissar aðferðir, en eins og fram hefur komið eru þær aðrar leiðir fyrir fólk til að tjá 

sig sem ná ekki nógu góðum tökum á talmáli.  

Atferlismeðferð flokkast einnig undir óhefðbundna tjáskiptaleið og er mikið 

notuð með einhverfum börnum. Niðurstöður atferlismeðferðar sýna að atferlismeðferð 

hafi náð að kenna einhverfum börnum mun meira en þau kunnu áður. Þar má nefna 

meiri hæfni til boðskipta og félagslegra samskipta. Áhrifin eru þó misjöfn eftir 

einstaklingum.  

PECS aðferðin er ein af óhefðbundnu tjáskiptaleiðunum og er einnig mikið 

notuð með einhverfum börnum. Flestar rannsóknir sem gerðar hafa verið á aðferðum 

PECS sýna fram á jákvæð áhrif á tjáskipti einhverfra barna. Bæði rannsókn Yoder og 

Stone (2006) og rannsókn Sigrúnar Kristjánsdóttur (2008) sýna fram á aukin tjáskipti 

einhverfra barna ásamt því að rannsókn Yoder og Stone sýnir fram á að PECS virki 

betur en RPMT.  

TEACCH aðferðin byggir á því að auðveldara sé að vinna úr sjónrænum 

upplýsingum fremur en munnlegum upplýsingum og flokkast undir óhefðbundna 

tjáskiptaleið. TEACCH aðferðin virkar vel á einhverfan einstakling þegar kemur að 

góðu skipulagi, sjónrænum upplýsingum og þjálfun í boðskiptum, en aðferðin hefur þó 

verið gagnrýnd. Sérfræðingar telja að ekki sé verið að leggja áherslu á að efla einhverf 

börn til tjáskipta heldur að aðal áherslan sé að hjálpa einstaklingnum til þess að lifa 

sjálfstæðu lífi. Árangur meðferðarinn er þó talinn liggja í færni þjálfara eða þeim sem 

vinna með einhverfum og TEACCH.  

Tákn með tali er ein af þeim aðferðum sem falla undir óhefðbundna 

tjáskiptaleið. Þó svo að helsti notendahópur TMT eru börn með downs-heilkenni getur 

aðferðin hjálpað einhverfum börnum töluvert mikið með að efla tjáskiptafærni þeirra. 

Ekki eru allir fræðimenn sammála um að TMT henti börnum með einhverfu því þau 

geta átt erfitt með fínhreyfingar og samhæfingu til þess að nota táknin. Einnig geta þau 

átt erfitt með að herma eftir hreyfingum   

Síðast var talað um sértækar aðferðir, þá helst tölvuforrit sem eru sérhönnuð til 

þess að efla tjáskiptafærni einhverfra barna. Þetta kerfisbundna mat sem Ramdoss og 

félagar gerðu á rannsóknum um tölvuforrit lét í ljós að þeim fannst þær ekki sýna fram á 

nógu mikil aðferðafræðileg gæði til þess að telja tölvukennslu vera gagnreynda aðferð, 

þó svo að þær sýndu allar fram á mikil framför barnanna í tjáskiptum. Þeir segja að CBI 

lofi góðu hvað varðar þjálfun í boðskiptum, en þörf sé á frekari rannsóknum í 

framtíðnni.  

Rannsókn Bosseler og Massaro sem var um tölvuforritið Baldi leiddi í ljós að 

aðferðin skilaði árangri, hún efldi orðaforða barnanna töluvert og þau náðu einnig að 

yfirfæra þekkingu sína í nýjar aðstæður. Ekki kom í ljós hvort að þau notuðu þekkingu 

sína í þeim samskiptum sem þau áttu frumkvæði að. 

Lokaorð 

Við skrif þessarar ritgerðar hefur mikið bæst við þekkingu mína á sviði málþroska, 

einhverfu og aðferða sem bæta tjáskipti einhverfra barna. Áhugavert var að fræðast um 

þær aðferðir sem í boði eru ásamt því að komast að þeirri niðurstöðu að flestar virka 

þær vel. Ég tel því að það geti haft í för með sér vandkvæði fyrir foreldra og 

aðstandendur að velja aðferð sem hentar best, þar sem þær hafa flestar góð áhrif.  

Þegar yfir heildina er litið má sjá að hægt er að nota allar þessar aðferðir með 

einhverfum börnum til þess að efla tjáskiptafærni þeirra sem og orðaforðann. Þó að til 

séu fleiri aðferðir sem notaðar eru með einhverfum börnum, eru þær sem teknar eru 

fyrir í þessari ritgerð helstu aðferðirnar sem notaðar eru í dag með einhverfum börnum.  

Eins og komið hefur í ljós er það einstaklingsbundið hvaða aðferð hentar hverjum og 

einum best. Þó er ekki hægt að segja að einhver ein aðferð sé réttust, heldur fer það eftir 

því hvaða aðferð hefur góð áhrif á barnið og dregur ekki úr tækifærum barnsins til 

tjáskipta.  

Hvað varðar neikvæð áhrif þessara aðferða sem skoðaðar voru, væri ýmislegt 

hægt að hafa í huga til þess að fá betri útkomu. McDuffie og Yoder (2009) töluðu um að 

því meiri áhuga sem einhverft barn sýndi ákveðnum athöfnum, því fleiri tækfæri fengu 

foreldrar til svarana, sem ýtir um leið undir frekari tjáskipti. Til þess auka áhuga þeirra 

barna sem sýndu minni áhuga á þeim athöfnum sem áttu sér stað, væri hægt að bjóða 

þeim upp á ýmis inngrip við meira hæfi. Til dæmis væri hægt að fá hugmyndir hjá 

foreldrum um hvað vekur áhuga barnanna. Þarna þyrfti jafnvel að bæta inn 

styrkingarháttum og velja styrkja við hæfi. Eins og kom fram í rannsókn Ramdoss og 

félaga hvað varðar félagslega einangrun, væri hægt að koma í veg fyrir hana með því að 

hafa ákveðin tímamörk sem einstaklingur fær við forritið, ásamt því að hvetja 

einstaklinginn stöðugt til þess að nota þekkingu sína fyrir utan tölvuna. 

Það sem kom helst á óvart voru niðurstöður Ramdoss og félaga úr kerfisbundna 

matinu. Í byrjun þessarar ritgerðar var mín skoðun sú að tölvuforrit hefðu einungis góð 

áhrif á tjáskiptafærni einhverfa þó svo að þær komi aldrei alveg í stað tjáskipta, en í ljós 

kom að mikilli ásókn getur fylgt félagsleg einangrun. Upp að vissu marki eru 

niðurstöður ritgerðarinnar í samræmi við skoðanir mínar í upphafi, að flestar aðferðirnar 

hafa góð áhrif á málþroska einhverfa barna, tjáskiptafærni þeirra og efla orðaforðann 

töluvert.  

